
Җөмәдел-ахир аеның 1нче көнендә 
Казанның Галиев мәчетендә нәзарәтнең 
Аксакаллар шурасы утырышы узды. Ча-
раны шура әгъзасы, Яшел Үзән районы 
имам-мөхтәсибе Габделхәмит хәзрәт Зин-
нәтуллин Коръән аятьләре укып башлады, 
Татарстан мөфтиенең беренче урынбасары 
Рөстәм хәзрәт Вәлиуллин дога кылды. 
Утырышны Аксакаллар шурасы рәисе 
Айрат хәзрәт Әюпов алып барды. Ул бе-
ренче чиратта Туган телләр һәм халыклар 
бердәмлеге елы башланганын билгеләп 
үтте, ТР Президенты каршындагы татар 
телен саклау һәм үстерү мәсьәләләре ко-
миссиясенә рәхмәтләрен җиткерде, әлеге 
комиссиядә Татарстан мөфтие Камил 
хәзрәт Сәмигуллинның әгъза булып то-
руын искә төшерде.

Алга таба сүз Аксакаллар шурасы та-
рафыннан 2021 елда – Туган телләр һәм 
халыклар бердәмлеге елы кысаларында 
бурычлар һәм тормышка ашырырга ни-
ятләнгән планнар буенча фикер алышу 
хакында барды. Утырышта Казанда 
татар-мөселман мәктәбен булдыру, яшь 
буынга рухи-әхлакый тәрбия бирү, күп 
телләр өйрәнүгә мәхәббәт тәрбияләү, эш 
сөючән һәм булдыклы татар ул-кызларын 
тәрбияләү мәсьәләләре күтәрелде. Моннан 
тыш, Аксакаллар шурасы әгъзалары мөф-
тиятнең республикабыздагы Әлмәт, Ала-
буга, Балтач һ.б. мөхтәсибәтләрендә татар 
телендә тәрбия бирүче мәктәпләр булдыру 
тәҗрибәсенә ия булуын ассызыкладылар.

Күренекле татар галиме, тарихчы Ин-
дус Таһиров нәзарәтнең мәчет каршында-
гы курсларда ислам дине нигезләрен татар 
теле өйрәтү дәресләре белән бергә алып 
бару башлангычын хуплады һәм аны мил-
ләт өчен бик изге, кирәкле эш дип бәяләде.

Аксакаллар шурасының Мөслим рай-
оны вәкиле Расих хәзрәт Каюмов халык 
санын алу кампаниясендә җиң сызганып 
эшләргә чакырды: “Безгә, татарларга, ха-
лык санын алу алдыннан тарихи китаплар 
бастырырга кирәк. Халыкның үзаңын 
күтәрергә кирәк”, – диде ул һәм халык 
белән ныграк аралашырга кирәклеген 
әйтте. Очрашу ахырында Аксакаллар 
шурасы әгъзалары Татарстан мөфтие Ка-
мил хәзрәт Сәмигуллинның татар телен 
саклау һәм үстерү буенча эшчәнлеген 
югары бәяләделәр һәм шура исеменнән 
аны киләсе срокка мөфти итеп сайларга 
тәкъдим иттеләр.

Аллаһы Тәгаләнең тәкъдиреннән тыш һичкемгә дә бер генә авыр- 
лык та (михнәт, сырхау кебек эшләр) ирешмәс. Әгәр кеше Аллаһы 
Тәгаләгә иман китерсә һәм авырлыклар Аның тәкъдире белән ирешүгә 
ышанса, күңелен тугрылыкка күндерер. Аллаһы Тәгалә – барлык 
нәрсәләрне белүче. 

Аллаһы Тәгаләнең газабыннан куркыгыз һәм көчегез җиткән 
кадәр гөнаһлардан сакланыгыз. Аллаһының сүзләрен ишетегез, Аның 
фәрманнарына итагать кылыгыз һәм малларыгыздан яхшырак бул-
ган нәрсәләрне Аллаһы юлына нәфәка кылыгыз. Әгәр кеше нәфесен 
саранлыктан сакласа, алар – дөнья һәм ахирәт авырлыкларыннан 
котылучылар.

( Корьән: «Тәгабун», 11 нче, 16 нчы аять) 

ИШЕТӘСЕЗМЕ?

Җөмәдел-ахир аеның 1нче көнендә ТР 
мөселманнары Диния нәзарәтендә ТР Дәүләт 
Советы рәисе урынбасары, ТР Президенты 
каршындагы Татар телен саклау һәм үстерү 
комиссиясе рәисе Марат Әхмәтов Татарстан 
мөфтие Камил хәзрәт Сәмигуллин белән 
очрашты. Очрашуда шулай ук ТР Дәүләт Со-
ветының мәгариф, мәдәният, фән һәм милли 
мәсьәләләр комитеты рәисе Айрат Ринат улы 
Зарипов та катнашты. Мөхтәрәм кунаклар 
мөфтияткә ТР Президенты каршындагы Татар 
телен саклау һәм үстерү комиссиясе ярдәмен-
дә нәшер ителгән “Татарча әлифба” һәм татар 
телендә сәнгатьле чыгыш ясарга өйрәтүче 
ярдәмлек китапларын, шулай ук саллы ти-
ражда бастырылган, милли-үзаң тәрбияләүгә 

юнәлтелгән эчтәлекле плакатлар һәм истәлекле тамгалар тапшыру өчен килде. 
Илсөяр Шиһапова һәм Земфира Ибәтованың “Чыгыш ясау сәнгате нигезләре һәм әдәби сөйләм 

(җитәкчеләр өчен практик кулланма)» китабы Татарстан имамнарына чыгыш ясау, үтемле вәгазь сөйләү 
осталыгын камилләштерү максатыннан, ярдәмче методик материал буларак бүләк ителде. Шагыйрә 
Фәйрүзә Мөслимованың “Татарча әлифба” балалар өчен шигырь китабы исә мәчетләрдә яки имамны 
өйгә чакырып, балага исем куштырганда исем кушу таныклыгы белән бергә тапшыру ниятеннән  
чыгарылган. Әлифба әти-әниләргә истәлек булсын, алар туган телен онытмасын һәм гаиләдә беренче 
булып татар телен – ана телен өйрәтсеннәр, дигән максаттан чыгып бүләк ителәчәк. “Оныгың белән 
нинди телдә сөйләшәсең?” дип һәм Р.Фәйзуллинның “Нинди шатлык картлык көнеңдә – оныкларың 
сиңа рәхмәт әйтсә матур итеп туган телеңдә” сүзләре язылган плакатлар телне саклау һәм үстерү, 
халыкта милли үзаң тәрбияләү юнәлешендә хезмәт итәргә тиеш. Әлеге плакатларны мәчет янындагы 
урыннарда һәм мәчетләрдә эләргә тәкъдим ителә.

“И туган тел, и матур тел” дигән сүзләр язылган истәлекле значок һәм магнитлар исә мәчетләрдә, 
мәдрәсәләрдә балалар өчен уздырыла торган чараларда тарату өчен ясалган. «Үрнәк күрсәткән балалар-
ны кызыксындыру өчен аларга кечкенә генә бер истәлек булсын дип тапшырсагыз иде”, - диде Марат 
Әхмәтов,  сувенир продукциясен матур итеп татарча сөйләшүче, матур итеп азан әйтүче балаларга 
тапшырырга кирәклеген киңәш итеп.

Камил хәзрәт Сәмигуллин Марат Готыф улына үзе дә истәлекле бүләк — Туган телләр һәм 
халыклар бердәмлеге елы уңаеннан ТР мөселманнары Диния нәзарәте тарафыннан чыгарылган 
календарь тапшырды. Әлеге календарьда танылган татар дин әһелләренең һәм җәмәгать эшле-
клеләренең туган телне - татар телен саклауга кагылышлы канатлы гыйбарәләре урнаштырыл-
ган. Марат Әхмәтов очрашу ахырында, алга таба да бер фикердә, бер-береңә кирәк булып һәм 
бер максатны күз алдында тотып яшәргә һәм эшләргә чакырды. “Аның дине булса, теле дә са-
клана, теле булса, дине дә саклана”, - диде ул. Мөфти дә, хуплап: “Милләт динебезне саклый, 
динебез милләтебезне саклый”, - дип, бик зур рәхмәт әйтте. 

 (ТР МДН мәгълүматларыннан)

И ТУГАН ТЕЛ!..

2021 ел - Туган телләр һәм халыклар бердәмлеге елы



Кешеләрнең гомер буе кылган эшләре, әйт-
кән сүзләре фәрештәләр тарафыннан язылып, 
беркетелеп бара. Аллаһы Тәгалә: «Кеше бер 
генә сүз әйтсә дә, янында күзәтеп торучы әзер 
булыр», – диде («Каф», 18).

Бер як фәрештәң – изгелекләреңне, икенче-
се явызлыкларыңны язып бара. Кыямәт көнен-
дә дәфтәрләрнең икесе үлчәүнең ике ягына са-
лына. Ләкин кешеләргә савап һәм гөнаһ язылу 
тәртипләрендә дә Раббыбызның безгә булган 
чиксез рәхмәтен күрәбез. Пәйгамбәребезнең 
хәдисендә килгәнчә: әгәр кеше изгелек кылыр-
га ният итсә һәм ул изгелеген кылса, Аллаһ 
фәрештәсенә ул изгелеген уннан алып җиде 
йөзгә кадәр арттырып яздыра. Чынлыкта, бер 
изгелек кылды, җиде йөзгә кадәр изгелек дип 
язылды. Әгәр кеше изгелек ният итеп, ул из-
гелеген кыла алмаса, Аллаһ фәрештәсенә, ул 
бер изгелек кылды, дип яздырта. Кешенең изге 
эшләре күбрәк җыелсын, ул җәннәтле булсын, 
дип, Аллаһ рәхимлеге белән изгелекләрне 
арттыра. Ә гөнаһларның җәзасына килгәндә, 
монда да Аллаһ гадел була. Әгәр кеше бер 
гөнаһны кылам дип ният итсә һәм аны эшләсә, 
аңа бер гөнаһлы эш кылды, дип языла. Ике дә, 
өч тә түгел, бер гөнаһ. Әгәр кеше бер гөнаһ 
эшне ниятләп, соңыннан ул эшен кылмаса 
(уйлангандыр, төзәлгәндер), аңа туктаганы 
өчен бер изге эш дип языла.

Кешеләрнең әҗер-саваплары күбрәк җы-
елсын өчен, Аллаһ бәндәләре белән сатула-
ша. Пәйгамбәребез: «Җәмәгать намазының 
савабы ялгыз укыган намаздан 27 мәртәбә 
артык язылыр», – диде. Мәсәлән, авылда бер 
кеше бәрәңге сата. Мәшәкать юк, өйдән килеп 
чиләген 100 сумнан алып китәләр. Әгәр күр-
шесе кереп аңа: «Син нәрсә, бәрәңгеңне әнә 
теге урамга илтеп сатсаң, анда чиләген 2700 
сумнан алачаклар», – дисә, сатучы, артык ак-
чаны ычкындырмас өчен, әллә кайларга барып 
чыгар иде. Сөбханаллаһ, Раббыбыз безгә: «На-
мазыңны өеңдә башкарсаң, бер бәядән, минем 
өемә – мәчеткә китереп сатсаң, 27 мәртәбәгә 

артык бәягә алам», – диде. Бу Аллаһының 
рәхмәте түгелме? Әгәр шул ук намазны Мә-
динә шәһәренә килеп, пәйгамбәрнең мәче-
тендә укысак – 1000 намазга, әгәр Мәккәдә 
Кәгъба каршында башкарсак, бер намаз 100 
мең намазга тора. Изге Мәккәдә ике рәкәгать 
намазны 5-10 минутта башкарасың һәм ул 
ике йөз рәкәгатькә тора. Әгәр кеше көненә 12 
рәкәгать сөннәт намаз башкара дип алсак, 200 
мең рәкәгатьне 45 елдан артык вакыт укырга 
кирәк.

Дин, шәригать кануннарын дөрес итеп 
өйрәнгән кеше Аллаһы Раббыбызның чыннан 
да чиксез рәхмәт иясе булуына инана. Адәм 
балалары Аның җирендә яшиләр, Ул биргән 
йөзләрчә төрле хәләл ризыкларны ашыйлар, 
алары өчен рәхмәт әйтмиләр, берсен тый-
са, шундук зар кылырга тотыналар. Күпме 
гөнаһ-хаталарга чумалар, ә Аллаһ үз ризыкла-
рын өзми, ай ахырында хисап кәгазе дә җибәр-
ми. Җир өстендә кояш яктысын һәм җылысын 
алып яшәүче җиде миллиард кешенең күпмесе 
генә Раббысын шөкер итә, ә Аллаһ – сабыр, 
кояшны да сүндерми, суларны да япмый. Ке-
шелек өстенә килүче бәла-казалар да, кешеләр 
кичергән кайгылар да кешелекнең кылган 
гөнаһларының ачы нәтиҗәсе булып тора. 

Рәхимле тарафыннан мәрхәмәтле пәйгам-
бәр килде.

Аллаһ – рәхимле, пәйгамбәре дә җир өстенә 
Аның рәхмәте булып килде. Аллаһ Тәгалә: 
«Сине бөтен галәмнәргә дә рәхмәт итеп 
җибәрдек», – диде («Пәйгамбәрләр», 107).

Пәйгамбәребез барча кешеләргә һәм җен-
нәргә, хайваннарга һәм үсемлекләргә дә Ал-
лаһының рәхмәте булып килде.

Сөекле пәйгамбәребезнең кешеләрне дингә 
өндәүнең нигезендә мәрхәмәтлелек ятты. Ул 
кешеләрнең тормышларын яхшы якка үзгәр-
тергә, аларны гөнаһлардан саклап, җәннәт 
юлына юнәлтергә теләде. Һәркемнең кайгысы 
– аның кайгысы, һәркемнең шатлыгы аның 
шатлыгы булды. Аллаһы Тәгалә: «Сезгә үз 

арагыздан илче килде, аның өчен сезнең хәс- 
рәтләрегезне күрү авырдыр. Ул сезнең өчен 
кайгыра, иман ияләренә карата шәфкатьле һәм 
мәрхәмәтледер», – диде («Тәүбә», 128).

Әгәр пәйгамбәр кешеләргә карата ихти-
рамлы, мәрхәмәтле булмаса, ул үзенә күпме 
кешеләрне ияртә алмас иде. Аллаһы Тәгалә: 
«Аллаһының рәхмәте белән, син аларга карата 
миһербанлы булдың. Әгәр син аларга рәхим-
сез булсаң, алар синнән качарлар иде», – диде 
(«Әлү-Гыймран», 159).

Пәйгамбәр үзенең нурлы йөзе, киң йөрәге 
белән миллионлаган кешеләрнең күңелләрен 
яулады, бүген дә яулап килә. Пәйгамбәрне 
үтерим дип кылыч тотып килгән кешеләр, 
аның нурын күреп, иң тугры сәхабәләренә 
әйләнделәр.

Мәрхәмәтсезлек – мөселман өммәтенең 
генә бәласе түгел. Бөтен дөньясы шуңа әй-
ләнеп бара. Ләкин үзен Аллаһының бәндәсе, 
Мөхәммәд пәйгамбәрнең өммәте дип йөрү-
челәрнең рәхимлелек сыйфатларын югалтула-
ры аеруча кайгыга сала. Чөнки безнең кулда 
Коръән, пәйгамбәрнең хәдисләре бар, ә кемдә-
дер ул юк. Шушы байлыкларыбыз булып та, 
әгәр без үзгәрмәсәк, диннең төп сыйфатларын 
үзебезгә сеңдермәсәк, ничек без Аллаһ бән-
дәләре, Мөхәммәт өммәте булырбыз? Аллаһы 
Тәгалә: «Сез кешеләр арасыннан чыккан иң 
хәерле өммәт булдыгыз. Игелеккә чакырасыз, 
яман эшләрдән тыясыз, Аллаһыга иман ки-
терәсез», – диде («Әлү-Гыймран», 110).

Аллаһ – Рәхимле, безгә дә ул мәрхәмәтле 
булырга кушты. Пәйгамбәребез: «Башкалар-
га рәхимле булмаганның үзенә дә мәрхәмәт 
булмас», – диде. Аллаһының рәхмәтенә ире-
шим, дөньяда бәхетле, ахирәттә җәннәтле бу-
лыйм дигән кеше Раббысыннан үзенә күбрәк 
мәрхәмәт бирүен сорасын.

 
Йосыф хәзрәт ДӘҮЛӘТШИН, 

Казанның Идел буе һәм Вахитов
 районнары имам-мөхтәсибе

РӘХИМЛЕ ҺӘМ РӘХМӘТЛЕ БУЛ

Сорау-җавап

Укучыларыбыздан килгән сорауларга шәригать белгече Рәфыйк хәзрәт МИҢНӘХМӘТОВ 
җавап бирә.

Сорау. Хөрмәтле редакция! Кайбер хәзрәтләр «Җомга көне мөбарәк булсын» дигән сүзне 
дөрес түгел диләр. Хәтта «бидгать гамәл» диләр. Пәйгамбәребез Мөхәммәд Мостафа салләллаһү 
галәйһи үә сәлләм яшәгән вакытта мондый әйбер булмаган дип җавап бирәләр. Рәфыйк хәзрәт 
Миңнәхмәтов сезнең газета аша шушы сорауга киңрәк җавап бирсә, бик рәхмәтле булыр идек.

Илдар М., Чаллы.

Җавап. «Җомга көне мөбарәк булсын» дип әйтү дога һәм зикер булып тора. Болай дип әйтү 
сөннәт саналмаса да, мөбах эш һәм рөхсәт ителә. Һәрбер догага яки зикергә аны раслаучы 
пәйгамбәр саллаллаһу галәйһи вә сәлләмнеӊ сүзе булырга тиеш дигән шарт кую дөрес түгел. 
Чөнки мондый шарт кую Коръәндәге сүзләргә каршы килә. “Бәкара” сүрәсенеӊ 186 нче 
аятендә Аллаһ Тәгалә мотлак дога кылырга кушкан, бернинди чикләүсез, шартсыз: «Һәм 
әгәр сорасалар синнән бәндәләрем Миӊа дога кылу турында, Мин якынмын, дога кылучыныӊ 
догасын кабул итәм, ...». Шәригатькә каршы килмәгән рәвештә теләсә нинди урында, теләсә 
нинди вакытта дога кылырга мөмкин икәнлегенә бу һәм башка шундый мәгънәдәге аятьләр 
(“Гафир” сүрәсе, 60 нчы аять, һ.б.) катгый дәлил булып торалар. Аллаһ тарафыннан мотлак 
рәвештә рөхсәт ителгән дога берничек тә бидгать яки хәрам була алмый. Җомга көнендә 
мөселман кардәшләреӊә бәрәкәт теләү доганыӊ бер төре һәм мөселманнар арасында таралган 
яхшы бер гадәт тә булып тора. Аллаһ Тәгалә рөхсәт иткән дога гыйбадәтен җомга көнендә 
чикләү бернинди дәлилгә нигезләнмәгән.

Колак салсаң, үкенмәссең

* Олыларга  хөрмәт,  кечеләргә  игелек 
күрсәтмәгәннәр – бездән булмас 

* Бәрәкәт өлкәннәрегез белән булыр
* Аллаһны мактауларның берсе булып чәчләренә 

чал кергән мөселманга ихтирамлык тора
* Кыямәт көнендә минем каршымда иң сөеклегез 

һәм иң якыныгыз  –холкы буенча күркәм булганыгыз
* Күркәм холык – ул синең белән араны өзгән 

кеше белән араны өзмәү, сиңа зыян китергән кешене 
гафу итү һәм сиңа сораган нәрсәңне бирмәгән 
кешегә, әгәр дә ул синнән берәр нәрсә сораса, бирү

* Намаз укы, дөреслектә, намаз фәхеш һәм 
начар гамәлләрдән туктата. Аллаһны искә алып, 
намаз уку иң зур гыйбадәт. Аллаһ сезнең кылган 
гамәлләрегезне белә

* Аллаһның газабыннан саклый торган гамәлләр 
кылу һәм күркәм холыклы булу җәннәткә алып 
барыр

* Иң хәерлегез, мөселман халкының иң хәерлесе 
– ахирәт дип дөньясын онытмый, дөнья дип 
ахирәтен онытмый, кешеләр өстендә җәфа булып 
ятмый



БЕЛӘСЕЗМЕ?

Мәкруһ – динебездә хуш күрелмәгән, әмма катгый тыелмаган эшләр. 
Мәкруһ ике төргә аерыла:

– Мәкруһ тәһримән – хәрамга якын мәкруһ. Мәсәлән, вәҗибны үтәмәү. 
Тәһримән мәкруһ гамәлләрне эшләүдән үзен тыйган кеше савап алыр. Ә мондый мәкруһны 
эшләгән кеше исә җәзасын алыр, бары тик Аллаһ аны гафу итмәсә.

– Мәкруһ тәнзиһән – хәләлгә якын мәкруһ. Мәсәлән, сөннәтне үтәмәү. Тәнзиһән мәкруһ 
гамәлләрне эшләүдән үзен тыйган кеше савап алыр. Мондый мәкруһны эшләгән кеше җәзага 
тартылмас.

(«Ислам дине нигезләре»ннән)

январь, 2021 ел

ФӘТВА
Кайвакыт, игътибарсызлык аркасында, намаз укыр алдыннан телефонны сүндерергә 

онытабыз. Намаз укый башлагач, телефон шалтыраса, аны сүндерергә ярыймы?

Намаз укыган вакытта телефонны сүндерергә бүленү намазны бозарга мөмкин. Шәригать 
бу гамәлне гамәл кәсир рәтенә кертеп карый. Гамәл кәсир – ул намаз эчендә намазны бозу 
ихтималы булган хәрәкәтләр саны. Гамәл кәсир, димәк, намазны боза.

Гамәл кәсирне нинди критерийлардан чыгып билгеләргә?
Кайбер имамнар болай дигән: “Әгәр намазын артык хәрәкәтләр ясап укыган кеше янында 

басып торучы берәүнең, бу кешенең намаз укымавына һич шиге булмаса (ягъни аның ясаган 
хәрәкәтләре намаз укыган кешенекенә бөтенләй охшамаган), бу хәрәкәт гамәл кәсир санала. 
Әгәр күзәтүче намазда артык хәрәкәтләр ясаган кеше турында намаздамы соң бу, юкмы дип, 
шиге туса, бу хәрәкәт гамәл кәсиргә керми. Имам Әл-Хәлвани (аңа Аллаһның рәхмәте булсын) 
болай дигән: “Бу бәя Әбү Хәнифә мәзһәбенә бик якын, чөнки ул моның кебек сораулар туган 
вакытта күләмне билгеләмәгән (бу очракта хәрәкәт санын), ә хөкемне бу ситуациядә калган 
кешенең үзенә калдырган”. (Шушы ук фикерләр “Әл-Мухит әл-Борхани” һәм “Радд әл-Мохтар” 
хезмәтләрендә дә искә алына)”.

“Хашия Тахтави” әсәрендә гамәл кәсир төшенчәсенә тагын да ачыграк билгеләмә бирелә:
“(Бу) намазның бер рөкенендә (рөкуг, кыям һ.б.) бер-бер артлы башкарылган артык өч 

хәрәкәт”.
Моннан чыгып, без түбәндәге нәтиҗәне ясый алабыз:
1. Телефонны сүндерү намазны боза, әгәр ул гамәл кәсир категориясенә караса;
2. Гамәл кәсирнең иң дөрес критерие – бер рөкендә башкарылган өч артык хәрәкәт.
3. Намаз укучы кеше бер кулы белән генә телефонын сүндерсә, ягъни телефонны сүндергәндә 

өч хәрәкәт ясамаса, бу хәрәкәт гамәл кәсиргә керми, һәм намаз бозылмый.

(ТР Диния нәзарәте фәтваларыннан)

ТӘҺАРӘТ АЛУНЫҢ ҺӘМ НАМАЗ 
УКУНЫҢ ХИКМӘТЕ

Аллаһы Тәгалә Адәм балаларына йөкләгән гыйбадәт төрләрендә 
зур мәгънә һәм хикмәт бар. Әйтик, тәһарәтне күпләр намаз укыр 
алдыннан гадәти бер юыну дип кенә кабул итә. Әмма тәһарәт 
алу тәртибенә игътибар итсәк, шундый кызыклы факт ачыклана: 
тәһарәт алганда, кеше гадәттә гөнаһ кыла торган әгъзалар юылырга 
тиеш. Мәсәлән, кул белән кеше шактый күп ярамаган нәрсә эшләргә 
мөмкин; авыз белән начар сүзләр сөйләргә, шикле ризык ашарга; 
борын белән яман исләр иснәргә; күз белән тыелган нәрсәләргә 
карарга; колак белән кабахәт сүзләр ишетергә; гомумән, баш 
белән бозык уйлар уйларга; аяк белән кирәкмәгән җиргә барырга... 
Әгәр кеше бер намаздан икенче намазга кадәр шушы әгъзаларның 
кайсысы белән булса да гөнаһ кылса, тәһарәт алганда ул шул 
әгъзаларын пакьлап, кара энергиядән арындыра, тәртипкә китерә, 
нурландыра... Адәм баласына Яратучыбызның намаз укырга әмер 
итүендә дә зур хикмәт бар. Әгәр кемдер: “Ә ни өчен кеше намаз 
укырга тиеш?” – дип сораса, җавапны шундый сораудан башларга 
була: “Ә ни өчен намаз уку хайваннарга йөкләнми?” Шушы үзебез 
биргән сорауга җавап бик гади: “Беренчедән, хайваннарда кешедә 
кебек акыл юк; икенчедән, аларның җаны пычранмый, ә кешенеке 
гел пычранып тора. Шуңа күрә кеше көн дәвамында тапланган, 
шакшыланган җанын даими пакълап торыр өчен намаз укырга 
тиеш. Укымаса – җан әкренләп тоныкланып, каралып барачак, 
ә нинди дә булса урынны озак вакыт җыештырмыйча, тәртипкә 
китермичә яшәсәң, ул урын, билгеле инде, ташландык хәлгә 
киләчәк...

Ришат КУРАМШИН әзерләде, Кукмара мәдрәсәсе мөдире

КҮРШЕ ХАКЫ
Күршенең өч төрле хакы бар:
- күршелек хакы. Күршең мөселманмы, кяферме - аны күршелек хакы 

белән олыларга кирәк;
- күршең мөселман булса, күршелек хакы һәм мөселман хакы бар;
- күршең агай-энең булса, күршелек белән дә, мөселманлык белән дә, 

туганлык белән дә олылау тиеш.
Коръәннең бер сүрәсендә, җәһәннәм кемнәргә тиеш, дигән 

сорауга кемнәргә тиеш икәнен санап китә дә, хәтта намазын риядан, 
җиңелгә санап укучыларга да - җәһәннәм, күрше-күләннең йомышын 
үтәмәүчеләргә дә (сорап кергән әйберне була торып бирмәүчеләргә) - 
җәһәннәм, дип Аллаһы Тәгалә кисәтеп куя.

Бер хәдистә: күршесе рәнҗеткәндә (теле беләнме, башкачамы) сабыр 
итеп торган кеше Аллаһы Тәгаләгә бик сөекле затлардан булып әверелә, 
диелгән. Моңа карата бер риваятьне дә язып үтик.

Әбү Бәкер разый Аллаһы гәнһүне бер кеше бик каһәрли. Ул кешенең 
сүккәненә Әбү Бәкер (р.г.) бер сүз дә дәшми. Аның түзеп торуына 
пәйгамбәр (с.г.в.) елмаеп та куя. Ниһаять, бик озакка киткәч, Әбү 
Бәкер (р.г.) теге кешегә, булдымы инде, беттеме инде, ди. Шул вакытта 
пәйгамбәр (с.г.в.) чыраен сыта. Әбү Бәкер аңардан, ни булды, дип сорый. 
“Ул кеше сине ачуланган вакытта түзеп торганыңа Аллаһы Тәгаләнең 
рәхмәт фәрештәләре синең өчен истигъфар кылып, сиңа Аллаһының 
рәхмәтен әйтеп тордылар. Ә син, беттеме инде, дигәннән соң ул 
фәрештәләр киттеләр”, - ди пәйгамбәребез (с.г.в.)

Шундый очракларда Аллаһ барыбызга да күркәм сабырлыклар    
бирсен!

(Габделхак Саматовның “Шәригать” китабыннан) 

ХИКМӘТ ИЯСЕ

И бәндәләр! Дусларым,
Кардәшләр һәм туганнарым.
Бераз уйландырсын иде
Минем шигырь юлларым.
Өйләребездә утырабыз
Урамга чыгарга өркеп.
Кемнән, нәрсәдән куркабыз –
Үлемнән-чирдән куркып.
Кунакка барырга ярамый,
Күрешергә, туктарга...
Кул бәйләнгән, тел каплаулы,
Карыйбыз шик-шөбһә белән.
Бу хикмәт каян килде соң,
Ни булды, кайда гөнаһ кылынды?
Көннәр, төннәр үзгәрмәгән,
Кояш, ай да урынында.
Без һаман аз уйланабыз,
Вакыт юк хикмәтне уйларга.
Аллаһ Тәгалә какмый-сукмый
Өйрәтте уйланырга.
Барлыгын-берлеген белгертте,
Хәзер сыный безләрне.
Бөтен дөнья мәш килә,
Афәтне туктату юлын эзләнә.
Һәрнәрсәнең хуҗасы бар,
Дөнья - җәннәт кыры ул.
Ни чәчсәк – шуны җыябыз,
Кылганыбыз белән кыямәткә барабыз. 
Шөкер итүләр юк, сабырлык юк,
Нәфесләр кушканча яшибез.
Күп кирәк, рәхәт булсын –
Гомерләрне исраф итәбез.
Һәрберебезгә гомер чикле бирелгән,
Аллаһ Тәгалә яраткан-тараткан.
Ул безне ишетүче, күрүче,
Дога кылып сорасак, ярдәм итүче.
Аллаһ – сабыр, безләргә сабыр итә,
Гөнаһ кылулар күп булса да,
Җәзаларны чикләп кенә,
Хикмәт белән генә эшкәртә...

Сания КӘРИМОВА, 
Чаллының “Рамазан” мәчете мөгаллимәсе

&



2020 елның декабрендә әлегә 
кадәр басма матбугат белән 
эшләгән «Роспечать» агентлыгы 
көтмәгәндә үз эшчәнлеген 
туктатты. Шул сәбәпле «Ислам 
нуры» газетасына язылырга 
теләүчеләр өчен дә, редакция 
өчен дә беркадәр мәшәкатьләр 
барлыкка килде. Бу көннәрдә 
укучыларыбызның бик күбесе, 

газетага язылып булмый, дип, борчылып шалтырата. 
«Көтеп ала идек, бик яратып укый, вәгазьләрдән 
бик күп сабак ала идек», — дип фикер белдерәләр. 
Җылы сүзләрегез өчен дә, алга таба да безнең 
газетадан аерылырга теләмәвегез өчен дә зур 
рәхмәт! Алла боерса, газета элеккечә үк айга ике 
мәртәбә басылачак. Абунәчеләребез исә февраль 
аеннан почта бүлекчәләрендә «Пресса России» 
берләштерелгән каталогы аша 54149 индексы буенча 
«Ислам нуры» газетасына языла алачак.   

Фәйрүзә МӨСЛИМОВА

       ТАТАР ӘЛИФБАСЫ
Алмагач утырттык әле
Әти белән икебез.
Ашламалар өсти-өсти,
Су сибеп үстерербез.

Аллаһ кушса, алмалары
Алсуланып пешәрләр.
Кунаклар да чакырырбыз –
Алма җыеп китәрләр.

Әтәч таңда уяна да:
“Кикрикү-ү-үк!” – дип кычкыра.
Уянырга, юынырга,
Эш башларга чакыра.

Ялкауланырга ярамый
Безнең ислам динендә.
Таңнан уянучыларга
Уңыш, бәхет бирелә.

Балалар өчен  ХӨРМӘТЛЕ 
АБУНӘЧЕЛӘРЕБЕЗ!

